
Абстракт 

 

Во последната деценија еко-туризмот се повеќе се наметнува како посебен облик на туристичка 

понуда во РС Македонија. Токму нашата земја поседува одлични потенцијали за континуиран 

расвој на еко-туризмот за кој е потребно соодветно да се валоризира во насока на заштита на 

природните ресурси и концептот на оддржливост на туристичката дестинација. Еко-туризмот 

може да се развива во националните паркови и заштитените подрачја односно неговите форми 

можат да се пронајдат и во останатите облици на туристичка понуда која нема негативно 

влијание врз животната средина. Состојбата со пандемијата создаде нова туристичка реалност во 

која се повеќе туристите престојуваат во дестинации со природа, мали сместувачки капацитети, 

локална храна и  практикувајки активни форми на туристичка понуда во кои еко-туризмот зазема 

водечка улога. Практикувањето на мекиот и тврдиот еко-туризам  во националните паркови, 

заштитените подрачја и руралните предели со специфична флора и фауна овозможува дирекно 

учество на локалното население во неговото практикување. Практикувањето на оваа туристичка 

форма и мултипликативниот нејзин ефект создава услови за дирекни финансиски бенефити и 

позитивно поместување во локалната економија.  

 

Клучни зборови: Еко-туризам, оддрливост, дестинација, национални паркови , туристичка 

дестинација 

 

Вовед 

 

Еко-туризмот во својата суштина  го содржи одговорното патување, одржливоста на 

дестинациите, користење на еколошки норми и стандарди. Ваквиот вид на туризам сѐ повеќе 

започнал да мотивира туристи да патуваат и истражуваат во дестинации каде тој се развивал. Тоа 

произлезе од глобалните трендови на побарувачката за откривање на нови простори со недопрена 

и зачувана природа, контакт со нови култури преку истражување на целокупната дестинација и 

потреба од социјализација со локалното население.  

 

Може да се каже дека во одредена мерка оваа туристичка форма ја утилизира животната средина 

во дестинациите, а специфичноста се состои во тоа што не претставува неповратен искористувач 

на природните ресурси. Доколку е добро конципиран еко-туризмот, неговиот развој и градење 

на соодветни сместувачки капацитети (со воведени еко-стандарди)  восооднос созаконската 

легислатива  најчесто води до оплеменување и трајно зачувување на просторот на дестинацијата. 

 

Еко-туризмот пројавува интерес за експертите од различни научни области, како што се 

еколозите, конзерваторите, експерти од областа на угостителството и туризмот, 

интерпретаторите на природно и културно наследство. Постојат бројни туристички активности 

и форми во кои може да се пронајде еко-туризмот, додека аналогни поими би биле етичкиот 

туризам, зелениот туризам, како и одржливиот туризам. 

Разликата во научните пристапи кон оваа проблематика се состои во клучните критериуми кои 

ги опфаќа еко-туризмот, неговиот однос кон атракциите, образовната компонента, како и 

еколошката и социјалната димензија со што се создаваат два концептуални пристапи. Првиот 

концепт може да се окарактеризира како сеопфатен модел кој всушност претставува холистички 

пристап кон природните атракции, стремејќи се кон идеалниот концепт на одржливост во 

туризмот. Според глобалните трендови и практики клучот на прифаќањето и успех на еко-

туризмот како концепт е градење на силни врски што ќе овозможат повеќекратни цели на 

заштита, одржливост и рамномерен развој и јакнење на локалните капацитети во туризмот. 

Партнерствата често можат да бидат тешки за формирање поради големиот број на 

заинтересирани страни и чинители со различни интереси, но довербата претставува клуч за успех 

кој мора да се гради и темели на взаемна почит и разбирање за постигнување на крајните цели. 

 

Во Р.С. Македонија не постои системски и програмски уреден пазар кој се темели на природата 

и нејзините убавини, односно еко-туристички содржини кои се нудат на туристите. Голем број 

на настани и манифестации се одвиваат во природата,националните паркови  или руралните 

средини и по своите карактеристики ги задоволуваат критериумите на еко-туризмот, но сеуште 

така не се доживуваат или ги сертифицираат во таа насока. 

 

Еко-туризмот би можел да биде скапоцена алатка за финансирање на заштитата на осетливите 

природни области и социо-економскиот развој на локалната заедница во областа и јакнење на 

соработката на туристичката индустрија и самите туристи. Може да се очекува позитивен развој 

на еко-туризмот во областите во кои се поддржува и стимулира одржливоста на културните и 

природни убавини на дестинациите. На овој начин воведувајќи го еко-туризмот во дестинациите 

ќе се креираат нови туристички атракции, ќе се зајакне локалната заедница, ќе се развие 

услужната дејност и претприемништвото на локалното население, ќе се изградат долгорочни 

силни врски помеѓу локалното население и одржливоста од туристички аспект. 

 

Методологија на истражување 

 

За потребите на научниот труд е користена комбинација на повеќе методи кои 
произлегуваат од карактерот на туристичката дејност и темата која се обработува. 
Употребена е дескриптивна анализа на добиените резултати од теренското 
истражување за прибирање податоци преку користениот структуриран прашалник и 
интервју. Прибраните податоци се ставени во компаративен однос со останати податоци 
добиени од други примарни и секундарни извори. За да може да се добијат релевантни 
заклучни согледувања користен беше еден од најважните инструменти за прибирање на 
примарни податоци – интервјуа со стејкхолдерите во туризмот на регионално и 
национално ниво. Во таа насока изведени беа длабински и непосредни интервјуа со 
голем број на чинители во туризмот од владината, невладината и бизнис-сферата, како 
што се Министерството за економија, односно секторот за туризмот во негови рамки, 
националните паркови како јавни установи и нивните раководства, Агенцијата за 
промоција и поддршка на туризмот (АППТ). На овој начин со изведените интервјуа се 
добиени искуствени податоци и практики на ова поле, како и примарни информации 
добиени од непосредните учесници во туристичката понуда и креаторите на одредени 
туристички развојни стратегии. Теоретско – методолошкиот пристап е применет и во 
фазата на презентирање на добиените резултати во делот на заклучните согледувања 
на научниот труд. 
 

Eкотуризмот како специфична туристичка форма во националните паркови на РС 

Македонија 

 

Концептот на класични летувања сѐ почесто почнало да се менува преку активното откривање 

на нови дестинации кои изобилуваат со недопрени природни пејзажи, култури, традиции, 

локална храна. Во осумдесеттите години од минатиот век овој концепт на нови интереси со јака 

тенденција за зачувување на природата придонесол за спојување на овие влијанија, при што како 

производ на оваа синергија се појавил еко-туризмот. Денес  во време на глобална пандемија 

концептот на еко-туризмот претставува еден од најбрзо растечките сегменти во глобалниот свет 

и туристички феномен развивајќи се како алтернатива на масовниот туризам и ограничувањата 

во патувањата, новите правила и реалност во туризмот овозможувајќи креирање на еколошка 

рамнотежа на одредени туристички дестинации.   

 

Потребата кои се наметнати со пандемијата на Сарс ков 2  за патување во мали групи, рурални 

дестинации богати со природа, мали сместувачки капацитети далеку од градот и гужвата  создава 

услови за развој на руралниот и еко-туризмот во дестинациите кои го практикуваат. Еко-

туризмот го поттикнал менувањето на пристапот кон туризмот во голем број на дестинации кои 

сѐ повеќе создавале одржливост и заштита на животната средина како адут за еко-туристички 

дестинации.  

 

Со појавата на еко-туризмот се спомнува и развивањето на еколошката свест во туристичката 

побарувачка и во туристичката понуда на дестинацијата. Еко-туризмот не претставува само поим 

за здраво еколошко туристичко патување, туку и напор во рамките на туризмот да се спроведе 

одговорна заштита на природните ресурси кои ги нуди дестинацијата (Vukonić, 2001).  

Големиот број на активности и содржини кои ги интегрира еко-туризмот ја покажува неговата 

сложеност при неговото дефинирање. Неговата динамичност гледана низ призма на креирање на 

производи е многу голема кои често се создаваат според интересот на туристите и уникатноста 

на дестинацијата.Според неговата широка примена и континуирано надградување се сретнуваат 

во светската литература и дополнителни две негови дефинирања на еко-туризмот. Првата 

дефиниција гласи: „Еко-туризмот има потенцијал да создава позитивно влијание врз природното 

окружување и социјалното влијание доколку може да ја добие поддршката и прифаќањето од 

локалната заедница, изградените партнерства во еко-туристичкиот процес и контролираните 

влијанија врз околината“ (Epler-Wood, 2002).  

 

Втората дефиниција е понудена од страна на Новаковиќ-Костиќ според кој: „Секој облик на 

туризам кој се базира на природата и на кој основната функција е набљудувањето и престојот со 

максимално почитување на природата, традицијата, локалната заедница и културата која 

преовладува на тој простор“ (Novaković- Kostić, 2016). 

 

Разликата во овие две пристапи претставуваат клучните критериуми кои ги опфаќа еко-туризмот, 

а тоа се: односот кон атракциите, образовната компонента и еколошката и социјалната димензија. 

Првиот пристап може да се окарактеризира како сеопфатен модел третирајќи го холистичкиот 

пристап кон природните атракции, стремејќи се кон идеалниот концепт на одржливост на 

дестинациите во туризмот. Од друга страна, минималистичкиот пристап, се движи на границата 

на одржливост и претставува површински пристап на производот акцентирајќи ја повеќе 

површната одржливост. Поделбата на сеопфатниот и минималистичкиот пристап е понова појава 

во литературата разликувајќи притоа „тврда“ и „мека“ димензија на еко-туризмот како теоретска 

и емпириска конструкција. 

 

Табела 1. Карактеристични типови на Еко-туризам 

ТВРД ЕКО - ТУРИЗАМ МЕК ЕКО - ТУРИЗАМ 

Силна евироментална поврзаност  Мека евироментална поврзаност 

Специјализирани посети  Повеќе наменски посети  

Долго патување  Кратко патување 

Мали селективни групи на туристи  Големи групи на туристи 

Физичка активност на туристите Физичка пасивност на туристите 

Физички предизвик Физички конфорт 

Очекувани малку услуги Очекувано многу услуги 

Длабока интеракција со природата Плитка интеракција со природата 

Извор: (Јаневски, 2021) 

 

Четирите  национални паркови во нашата земја изобилуваат со атракции за потенцијалните еко-

туристи кои сѐ повеќе се заинтересирани за можностите од посета и можноста за откривање нови 

вредности и искуства. Регионалните и глобалните практики на управувањето со националните 

паркови на полето од еко-туризмот овозможуваат одржливост и сѐ поголемо фокусирање кон 

создавањето на нови атракции кои ќе генерираат поголеми финансиски придобивки. Секоја 

година сѐ поголем број на туристи во регионот ги посетуваат националните паркови кои се 

адаптираат и создаваат содржини според побарувачката на туристите (најчесто еко-туристите). 

Интересот за националните паркови во Р.С. Македонија сѐ повеќе се зголемува, но недостасува 

јасен план за нивно управување од еко-туристички аспект кој ќе овозможи унапредување на  

развојот и заштитата на флората и фауната.  

 

Почитувајќи ги принципите на кои е базиран еко-туризмот, националните паркови имаат потреба 

од фокусирање на следните фактори за постигнување на одржливо работење: 

➢ Строга контрола на посетителите во одредените зони на заштита со цел да се 

предизвикаат минимални штети на локациите и намалување на одлагањето на отпадот 

кој произлегува од големата концентрација на посетителите во еколошко осетливите 

дестинации; 

➢ Определување на активностите кои се дозволени во националните паркови и утврдување 

на правила за однесување на посетителите и на локалното население и 

➢ Прилагодување кон системите за планирање и јасен план за управување со националните 

паркови за развивање еко-туризам. 

Класификацијата на заштитените подрачја IUCN (International Union from Conservation of Nature) 

овозможува да биде оценета компатибилноста помеѓу различните нивоа на заштитени појаси и 

еко-туризмот. (Weaver, 2001)  

 
Шема бр. 1- Компатибилност на туризмот и еко-туризмот во различните нивоа на заштита 
според категоризацијата на IUCN 
Висока компатибилност    SH         SH                                                      S - Soft ( мек)                               

                                                                           S         S  O                O       H - Hard (тврд)            

                                                                           O                                          O- друг туризам           

                          H            O           O                   H       

                             SO                                                              H          H 

                        I              II            III             IV              V            VI 

 

 

 

 

Нема компатибилност 

Извор: (https://www.iucn.org/) 

 

Шемата погоре претставува општа оценка при што се зема во предвид „мекиот“ (Soft) и 

„тврдиот“ (Hard) еко-туризам и останати видови на туристички активности во зоните на заштита 

во националните паркови. Конвенционалните туристички активности се компатибилни со 

заштитените подрачја со означување на повисоки броеви (помала заштита) во кои на туристите 

име се дозволени голем број на активности. Кај еко-туризмот и неговите два основни типа („мек“ 

и „тврд“) состојбата е многу посложена. „Мекиот“ еко-туризам не е компатибилен со подрачјата 

со високо ниво на заштита (категорија I и II) во националните паркови, туку е соодветен за 

подрачјата со понизок степен на заштита (категорија III и повеќе). Доколку се погледнат и 

другите зони на заштита во националните паркови „мекиот“ еко-туризам станува повеќе 

компатибилен со намалувањето на степенот на заштита. Од друга страна, „тврдиот“ еко-туризам 

пројавува висока компатибилност со зоните на строга заштита (категории I и II). 

Компатибилноста потоа опаѓа во зоните со помал степен на заштита во рамките на националните 

паркови. Тоа произлегува од можноста за изразена модификација на содржините кои се 

дозволени да се вршат од страна на туристите. Генерално, ниското ниво на компатибилност со 

првите три категории на заштита произлегува поради високото ниво на забрани и ограничувања 

за изведување туристички активности. Ниската компатибилност на останатите три категории на 

заштита е поврзано со ниската мотивираност од страна на еко-туристите за окружувањето и 

пејзажот. Во националните паркови не постои стриктна забрана за практикување на „мекиот“ и 

„тврдиот“ еко-туризам, но условите на заштитата и атрактивноста ги одредуваат можностите за 

нивна примена.  

 

Еко-туризмот може да претставува носител на туристичката понуда во националните паркови за 

што се потребни јасни стратегиски насоки имплементирани во плановите за управување со овие 

јавни установи. Креирањето на нови атракции за еко-туристите треба да биде надополнето со 

ангажирање и распоредување на соодветен и стручен кадар за да се презентира богатството на 

флората и фауната со кои изобилуваат националните паркови во Р.С. Македонија. Спроведените 

истражувања во рамките на овој научен труд јасно ја потенцираат улогата на националните 

паркови во развојот, применувањето на еко-туризмот и неговите можности за развој на 

територијата на Р.С. Македонија. Со зголемениот интерес за еко-туризам, се јавува и потребата 

за креирање на еко-сместување, хотели со зелени маркички во категоризацијата, понудување на 

локална кујна, со цел да се зголеми посетеноста од страна на еко-туристите. Покрај законските 

подобрувања на полето од еко-туризмот во Р.С. Македонија се наметнува и потребата за 

туристичка валоризација во националните паркови (во смисла на еко-туризмот) што претставува 

круцијална развојна компонента на ваквите заштитени простори.  

 

Од аспект на еко-туризмот Р.С. Македонија припаѓа во категоријата на земјите кои ги 

привлекуваат туристите со прекрасната природа, заштитените подрачја, Националните паркови, 

гастрономијата, зачуваните рурални средини и традицијата отколку квалитетот на понудата или 

појавата на нови атракции. Недостатокот на еко-рути, малиот број на велосипедски и 

планинарски патеки по светски стандарди, еко-сместување, еко-хотели и голем број на други 

еко-туристички елементи, претставува голема потешкотија во брендирањето на една дестинација 

како еко-дестинација или нејзината понуда да биде примарно базирана на еко-туризмот.  

 

Согледувајќи ја моменталната состојба од повеќе аспекти, можноста и условите за развивањето 

на еко-туристичкиот вид на туризам кој во најопшта смисла се дели на „мек“ и „тврд“, во Р.С. 

Македонија би можеле да се применуваат интегрирани понуди кои ќе се модулираат и градат 

според условите кои ги нуди дестинацијата. Гледано од холистичката страна на примената на 

еко-туризмот и неговите предизвици во нашите дестинации, се наметнува потребата од негова 

поширока примена, значајна за локалната заедница која во целост треба да го применува еко-

туризмот во зависност од реалните можности кои постојат во дестинацијата.  

 

Со користењето на интегрираниот модел на еко-туризам (се мисли на комбинација од „мек“ и 

„тврд“ еко-туризам), овој селективен вид може да прерасне во еден од доминантните фактори на 

промени во социо – културна и економска смисла во согласност со принципите на одржливост 

на националните паркови . На овој начин во Р.С. Македонија би се развил и практикувал еко-

туризмот во модел кој би ги нудел неговите форми и содржини според потребите на туристите и 

нивните интереси, но исто така и според можностите кои се нудат во дестинацијата 

незагрозувајќи ги осетливите еко-системи на флората и фауната со примена на контролирани 

посети на туристите. 

 

Заклучок 

Еко-туризмот како специфична туристичка форма и дел од поширокиот концепт на одржливиот 

туризам кој е дефиниран како одговорно патување во природата, заштитата на животната 

средина, културните вредности, поддржувајќи ја локалната економија претставува голема 

развојна можност за Националните паркови  во Р.С. Македонија.Еко-туризмот  има можност да 

претставува заокружена целина на примарните елементи кои ја карактеризираат дестинацијата 

(природни, културно-историски, етнографски) и секундарните елементи на туристичката понуда 

кои се наменети за одредени целни пазари или се креираат по барање и интерес на туристите во 

дестинацијата.  

Поделбата на еко-туризмот на „тврд“ и „мек“ тип првично може да изгледа многу слично на веќе 

обработената типологија во овој научен труд според која се одвојуваат целовитиот и 

минималистичкиот еко-туризам. Спомнатата типологија се базира на холистичко согледување за 

ефектите и филозофијата на еко-туризмот (кој се стреми кон одржливоста) додека типовите на 

„тврд“ и „мек“ еко-туризам се изведени врз база на основните пазарни потреби, интереси и 

квалитетот на доживувањата кај учесниците (помали или поголеми групи, услужни активности, 

поле на интерес, атракции во дестинациите) (Weaver, 2006).  

 

Обработувајќи го овој модел на еко-туризам и неговата поделба и ставајќи го во функција на 

развивање на оваа форма  Националните паркови во Р.С. Македонија, се создава можноста за 

градење на прилагоден модел според условите кои постојат . Оваа потреба се јавува од добиените 

резултати на истражувањето кои јасно покажуваат во кои точки е потребно да се подобрува и 

развива еко-туризмот во заштитените подрачја и националните паркови.  Образложувајќи ја оваа 

идеја за одреден микс на „мекиот“ и „тврдиот“ еко-туризам се поаѓа од фактот дека и двете 

форми се значајни, односно „мекиот“ еко-туризам поради својата поголема масовност и големите 

економски приходи во локалната заедница се овозможува финансирањето на заштитата и 

унапредувањето на еко-туристичката дестинација. „Тврдиот“ еко-туризам кој се концентрира на 

одредени форми кои се одвиваат во индивидуални патувања или мали групи развива специфични 

форми на еко-туризам (фото-сафари, набљудување на птици, научна – едукативни содржини) ја 

етаблира еко-дестинацијата на високо ниво, подолг престој, овозможува максимална интеграција 

со локалното население и одржливост на дестинацијата. Миксот на овие два пристапи („мек“ и 

„тврд“ еко-туризам) во суштина го зголемуваат портфолиото на атракции и форми на еко-

туризам кои ги нуди дестинацијата од ненаметливи и малубројни до голем диверзитет на 

рекреативни и адреналински содржини.  

 

Табела бр. 2  - Предлог модел за развој на еко-туризмот во Р.С. Македонија 

Холистички пристап на еко-туризмот со микс на „мекиот“ и „тврдиот“ модел 

„ТВРД“ ЕКО-ТУРИЗАМ 

Мали групи 

Наменски патувања 

Активни содржини 

Ниско ниво на услуга 

Личен однос со природата 

Индивидуални патувања 

Подолг престој 

Голема одржливост 

„МЕК“ ЕКО-ТУРИЗАМ 

Аранжмански патувања 

Пасивни содржини 

Високо ниво на услуга 

Фокусирани на група 

Туроператори и аранжмани 

Краток престој 

Дневен престој  

Делумна одржливост 

 

Овој модел би бил одличен да се применува во заштитените подрачја и националните паркови 

каде сите типови на еко-туризам би се поттикнале во соработка со туроператорите, туристичкиот 

сектор, локалното население, локалната власт, централната власт, невладиниот сектор. Преку 

оваа соработка трајно би се согледале придобивките и сите чинители активно би учествувале во 

синергетски врски на заштита на природата и одржливоста на дестинацијата.  

 

Ваквиот модел пројавува можност да се моделира и прилагодува во зависност од потребите на 

дестинацијата во кој еко-туристите стануваат важен фактор на позитивни промени во природно 

– еколошката и социо- културната сфера. Суштински предуслов за имплементирање на овој 

модел претставува создавањето на Дестинациски Менаџмент Организации – ДМО (Destination 

Management Organisation – DMO) во кои би се практикувале сите форми на еко-туризам со 

воспоставена рамноправност и партнерски однос помеѓу сите стејкхолдери значајни за 

управувањето на дестинацијата. 

